
Aalisarnermut, Piniarnermut Nunalerinermullu Naalakkersuisoqarfik
Departementet for Fiskeri, Fangst og Landbrug

Inatsisartunut ilaasortaq Hans Enoksen, Siumut 
Inatsisartut
/Maani

 

Aqutsiveqarfinni Uummannami Upernavimmilu unammillerneq pillugu § 37 naa-
pertorlugu apeqqummut 2013-053-imut akissut.

Inatsisartut  Suleriaasianni  §  37,  imm.  1  naapertorlugu  qaleralinniarneq  pillugu 
apeqquteqarputit. Apeqqutitit uannit akisassanngorlugit innersuunneqarput.

Apeqqutit:
1) Tunisassiornikkut suliffissat amerlisarneqarnissaat aalisartullu akinik  

pitsaanerusunik angusaqarnissaat tamatta pimoorunniarlugu qineqqusaarnermi  
kingullermi Siumumi sukataarpugut, aammal avannaani tunisassiornikkut  
periarfissat aalisartunullu akit pitsaanerusut anguneqarnissaat assut  
ersarissuliutigalugu qineqqusaarpugut.Tamakku anguniarneqarnissaanut  
Naalakkersuisut qanoq iliorniarpat?

2) Aalisarnikkut tunisassiornermi unammilleqatigiinneq Upernaviup Uummannalu  
eqqaanut Naalakkeruisut eqqunniarpaat?

3)  A. Upernaviup Uummannallu eqqaanut tunisassiorfinnik nutaanik  
unammillerniartunik qinnuteqaateqartoqarpa?
B. Qinnuteqartoqarsimappat qinnuteqartut qassiuppat? 
C.Qinnuteqartoqarsimappat qinnuteqaatit qaqugu aalajangiiffiginiarneqarpat?

Akissutit:
1) pillugu
Aalisarnermi suliffinnik amerlanerusunik Naalakkersuisut pilersitserusupput tunisinermilu 
aalisartunut  akit  sapinngisamik  qaffasinnerpaat  Naalakkersuisut  takorusuppaat, 
taamaalilluni aalisarneq piujuartitsinissaq aningaasaqarnerlu eqqarsaatigalugit  imminut 
nappassinnaaniassammat.  Ilaatigut  anguniakkat  taakku  anguniarlugit  suliniutit 
assigiinngitsut Naalakkersuisut piareersarpaat, kisiannili suliniutit assigiinngitsut taakku 
piareersarnissaannut  Naalakkersuisut  piffissaqartinneqartariaqarput,  tassa 
assigiinngitsut  assersuutigalugu  Aalisarneq  pillugu  Siunnersuisoqatigiit  suliap 
ingerlanneqarnerani peqataatinneqartariaqarmata.

2) pillugu
Aap,  Naalakkersuisut  tamanna  kissaatigaat.  Unammilleqatigiinneq  ingerlatsisunut 
tamanut  pitsaasuuvoq.  Tamanna  Royal  Greenland  Halibut  Greenlandimit 
unammillerneqalermat  Ilulissani  ineriartornikkut  takuneqarsinnaavoq.  Ineriartorneq 
tamanna  aamma  Uummannami  Upernavimmilu  kissaatigineqarpoq.  Assigiinnik 
atugassaqartinneqarluni  unammilleqatigiinnissaq  Naalakkersuisut  kissaatigaat. 
Aalisarneq  pillugu  Inatsimmi  §  22a  malillugu  nunami  tunisassiorfinnik  assigiinnik 
atugassaqartinneqarluni  sanaartornissamik  kikkut  tamarmik  pisinnaatitaaffeqarput, 
Nukissiorfinnit pilersorneqarsinnaaneq apeqqutaatillugu. 

3) pillugu

A aamma B:  Aqutsiveqarfinni  Uummannami  Upernavimmilu  nunami  tunisassiorfinnik 
nutaanik  pilersaarusianik  sanaartornissamut  qinnuteqaatinik  aalajangersimasunik 
Naalakkersuisut  tigusaqanngillat.  Kisiannili  aqutsiveqarfinni  Upernavimmi  / 
Uummannami  umiarsuarnik  tunitsiviliinissamik  akuerineqarnissamik  qinnuteqaatit 
marluk  Aalisarnermut,  Piniarnermut  Nunalerinermullu  Naalakkersuisoqarfiup  tiguai. 
Taamaalilluni  nunami  tunisassiorfinnik  pilersitsinissamik  qinnuteqaatit  pineqanngillat, 
taamaallaalli umiarsuarnik tunitsiviliinissaq kisimi pineqarluni.
C:  Suliap  aappaani  aalajangiisoqarpoq,  qinnuteqaatilli  aappaa  suli  suliarineqarpoq 
ilimagineqarporlu majip naannginnerani inaarneqassasoq.

Inussiarnersumik inuulluaqqusillunga

Karl Lyberth
Naalakkersuisoq


